
ঘ্রাণেতে আঘ্রাণে যথা পলাইত পশু,

সারমেয়, মোর বাণ সন্ধানিয়া তারে

নিমেষে বিন্ধিবে গিয়া যেখানে সে রোক্।”

দর্পে ধরি ধনু বীর টঙ্কারিলা ছিলা।

কাঁপিল পবন ঘন; অমনি গিরিজা

দেখা দিলা গিরিহৃদে উজ্জ্বল বিভায়;

কাদম্বিনী ক্রোডে যেন ঝলিল বিদ্যুৎ,

ঝলায়ে প্রেমের দ্যূতি চণ্ড মুণ্ড মনে।

রূপের ছটায় গেীরী বসিলা শিখরে;

হিমাচল কুট যেন পরিল মুকুট।

আপন মনেতে বসি রঙ্গে বিনোদিনী

কত রঙ্গ করে;—কভু এলাইয়া বেণী

বিস্তারিছে কেশ; মরি রূপের লহরে

ভাসাইয়া যেন ঘন শৈবালের দল!

আবার বাঁধিছে বেণী; বাঁধিছে তাহার

সাথে, চণ্ড মুণ্ড মন, প্রত্যেক গ্রন্থিতে।

খুলিছে কুণ্ডল কভু, পরিছে আবার

কাঁচলি করিছে সইর, কটিত্র আঁটিছে;

ব্যস্ত ধনী যেন বাঁধ দিতে সুখস্রোতে।

অজ্ঞান হইয়া চণ্ড দেখে রূপসীরে;

মনেতে নাহিক মন, বিকল ইন্দ্রিয়!

বিস্ময় অন্তরে তবে কহে হিমাদ্রিরে;—

